
Cyfrifoldeb Pawb – Polisi a Gweithdrefnau Amddiffyn Oedolion Cymru Gyfan
Cyflwyniad
Oedolyn sydd mewn perygl – diffiniad
'Oedolyn sydd mewn perygl' yw person sy'n 18 oed neu'n hŷn sydd:
(a) yn cael ei gam-drin neu ei esgeuluso, neu mewn perygl o'r rhain,
(b) angen gofal a chymorth (p'un a yw'r Awdurdod Lleol yn diwallu'r anghenion hynny ai peidio); ac 
(c) oherwydd yr anghenion hynny, yn methu ag amddiffyn ei hunan rhag cael ei gam-drin neu'i esgeuluso, neu rhag bod mewn perygl o'r rhain.
Pryderon am oedolyn sydd mewn perygl uniongyrchol
Os ydych chi o'r farn bod yr 'oedolyn sydd mewn perygl' mewn perygl uniongyrchol o niwed, ffoniwch yr Heddlu ar 999.
Beth yw'r Hwb Diogelu Amlasiantaeth?
Mae Hwb Diogelu Amlasiantaeth Cwm Taf yn cynnwys y partneriaid statudol canlynol: 
Cyngor Bwrdeistref Sirol Merthyr Tudful   
Cyngor Bwrdeistref Sirol Rhondda Cynon Taf 
Heddlu De Cymru 
Bwrdd Iechyd Prifysgol Cwm Taf
Gwasanaeth Prawf Cenedlaethol 
Cwmni Adsefydlu Cymunedol
Bydd pob partner yn gweithio gyda'i gilydd i ddarparu'r lefel uchaf o wybodaeth a dadansoddiad i wneud yn siŵr bod pob gweithred diogelu ac ymyrryd yn amserol, yn gymesur ac yn angenrheidiol.
Cyn ichi ddechrau
Mae'n hanfodol eich bod chi'n darllen y canllaw yma gan ei fod e'n rhoi gwybodaeth fydd yn eich helpu chi i lenwi ffurflen atgyfeirio A1 (Oedolyn sydd efallai mewn perygl o niwed).
Mae 8 rhan i ffurflen A1.  Mae'r canllaw yn rhoi cyfarwyddiadau ar sut i'w llenwi ac yn darparu gwybodaeth ychwanegol ar gyfer pob rhan.  Os oes angen rhagor o gymorth neu gyngor arnoch chi, ffoniwch rif ffôn sengl Hwb Diogelu Amlasiantaeth Cwm Taf ar gyfer gweithwyr proffesiynol ar 01443 743730.
Darllenwch yr wybodaeth a'r canllawiau canlynol sy'n cael eu cynnwys yng Ngweithdrefnau Amddiffyn Cymru Gyfan.
· Dylai POB aelod o staff ddeall natur cam-drin, sut y gall pobl fod mewn perygl o niwed a gweithio i'w atal
· Wrth ymateb i adroddiadau am oedolion sydd efallai mewn perygl o niwed, rhaid credu/derbyn y pryderon sydd wedi'u mynegi heb farnu
· Mae ar bob aelod o staff ddyletswydd i roi gwybod am unrhyw bryderon ynglŷn ag oedolyn sydd mewn perygl o gael ei gam-drin.
· Mae ystyried dymuniadau a dewisiadau oedolion sydd mewn perygl, a'u parchu, yn hanfodol i'r broses amddiffyn oedolion
· Mae oedolion sydd mewn perygl â'r hawl i gael eu cefnogi a'u galluogi pan fydd gweithdrefnau amddiffyn oedolion yn cael eu defnyddio, ac i gael eiriolwr annibynnol os ydyn nhw'n dymuno hynny.  Ar gyfer pobl sydd heb y galluedd (yn ôl asesiad) i wneud penderfyniadau ynghylch sut byddai modd eu hamddiffyn, rhaid ystyried penodi Eiriolwr Annibynnol Galluedd Meddyliol (IMCA)
· Bydd gan oedolion sydd mewn perygl, sydd â'r galluedd i ddeall cam-drin a bod mewn perygl o hynny, yr hawl i wrthod ymyrraeth hyd yn oed os yw hyn yn golygu eu bod nhw mewn perygl sylweddol, ond gall fod angen i'r bobl hynny sy'n gweithio ym maes amddiffyn oedolion weithredu i amddiffyn oedolion eraill sydd mewn perygl rhag yr un camdriniwr.
· Mae oedolion sydd mewn perygl â'r hawl i gael eu hamddiffyn gan y gyfraith a'r hawl i gael mynediad llawn i bob rhan o'r system cyfiawnder troseddol, yn yr un modd ag unrhyw ddinesydd arall
· Dylai diogelu, asesu a chefnogi oedolion sydd mewn perygl ac sydd, yn ôl pob tebyg, wedi dioddef camdriniaeth gael y flaenoriaeth uchaf
· Mae oedolion sydd mewn perygl â'r hawl i gael gwybodaeth lawn ac amserol ynglŷn â'u hawliau, y gwasanaethau sydd ar gael ac am yr hyn sy'n cael ei wneud ar eu rhan a pham.  
· Mae cynhalwyr (gofalwyr) â'r hawl i'w hanghenion nhw gael eu hystyried
· Rhaid ystyried hawliau cyflawnwyr honedig a'r rheiny sy'n gynhalwyr (gofalwyr)
· Mae cyflawnwyr honedig, sydd hefyd yn oedolion sydd mewn perygl, â'r hawl i gael eu cefnogi ac i gael eiriolwr annibynnol os dyna'u dymuniad
· Rhaid i aelodau o staff, rheolwyr a gweithwyr proffesiynol ym mhob asiantaeth weithio'n weithredol a rhagweithiol gyda'i gilydd, gydag asiantaethau eraill a chyda'r oedolyn sydd mewn perygl a'i deulu neu'i gynhaliwyr (gofalwyr) i sicrhau amddiffyn ac atal
· Rhaid i bob asiantaeth ymrwymo i weithio mewn modd gweithredol i sicrhau bod Polisi a Gweithdrefnau Amddiffyn Oedolion Cymru yn rhan annatod o'i harferion gwaith ac o hyfforddi staff.
Mae Gweithdrefnau Amddiffyn Cymru Gyfan ar gyfer Oedolion mewn Perygl (Pennod 2) yn amlinellu'r Ddyletswydd i Adrodd, gydag esboniad o'r ddyletswydd a'r disgwyliadau yn dilyn atgyfeiriad.
Llunio'r adroddiad am yr oedolyn sydd efallai mewn perygl
Dylai adroddiad am oedolyn sydd efallai mewn perygl gael ei gyflwyno yn syth i'r Hwb Diogelu Amlasiantaeth ar ôl i bryder am oedolyn sydd mewn perygl ddod i'r amlwg, ac yn sicr o fewn 24 awr.
Y tu allan i oriau swyddfa, dylai atgyfeiriadau gael eu cyflwyno i wasanaeth brys ar ddyletswydd y gwasanaethau cymdeithasol neu'r Heddlu.  
Dylai pob adroddiad am oedolyn sydd efallai mewn perygl, sy'n cael ei roi dros y ffôn, gael ei gadarnhau mewn ysgrifen cyn pen 24 awr ar y ffurflen A1.  Dylai'r ffurflen A1 gynnwys cymaint o wybodaeth ag sy'n bosibl.  
Ar ôl i'r adroddiad ddod i law, caiff gwybodaeth ei rhannu'n gyfreithlon ag asiantaethau eraill ar sail 'angen gwybod'.  Rhaid egluro hyn i'r oedolyn sydd mewn perygl a, lle bo hynny'n bosibl, dylid rhoi gwybod iddo pa wybodaeth fydd yn cael ei rhannu.
Os yw'r cam-drin yn golygu bod trosedd wedi'i chyflawni, dylid cysylltu â'r heddlu a chadw unrhyw dystiolaeth. Nodwch yr hyn mae'r oedolyn yn ei ddweud wrthoch chi gan ddefnyddio'i union eiriau.  Rhaid osgoi cwestiynau arweiniol ac ymwthiol.  Peidiwch â herio'r camdriniwr honedig eich hun.
Beth fydd yn digwydd nesaf?
Mae'r Hwb Diogelu Amlasiantaeth yn cynnwys staff o'r  Gwasanaeth Iechyd, yr Heddlu, y Gwasanaethau Cymdeithasol a'r Gwasanaeth Prawf, a bydd yr wybodaeth maen nhw'n ei chasglu ar y cyd yn llywio'r ymateb mwyaf priodol i'r adroddiad.
Dylai'r gweithiwr / gweithiwr proffesiynol unigol sy'n cyflwyno'r adroddiad fod yn fodlon gwneud rhai o'r tasgau canlynol, neu bob un ohonyn nhw, os bydd gofyn:
· Cymryd rhan mewn trafodaeth neu gyfarfod strategaeth
· Darparu adroddiad ysgrifenedig ar gyfer y cyfarfod amddiffyn oedolion
· Cynorthwyo gydag unrhyw ymholiadau amddiffyn oedolion
· Mynd i gynhadledd amddiffyn oedolion
Cyfrifoldeb y gweithiwr / gweithiwr proffesiynol unigol yw sicrhau bod ei bryderon amddiffyn oedolion yn cael eu cymryd o ddifrif a'u dilyn.  Mae pob gweithiwr  a gweithiwr proffesiynol yn atebol am ei ran ei hun yn y broses amddiffyn oedolion, ac os yw gweithiwr neu weithiwr proffesiynol unigol yn parhau i fod â phryderon am yr oedolyn sydd mewn perygl, dylai ailatgyfeirio'r oedolyn a/neu ddwyn y mater i sylw'r Uwch Reolwr Diogelu ar unwaith.
Sut mae llenwi ffurflen A1
Rhaid llenwi'r ffurflen A1 yn electronig.
Os yw hwn yn bryder proffesiynol, nodwch y manylion  (nodwch a yw'r person sy'n peri pryder yn gweithio neu'n gwirfoddoli i weithio gyda phlant neu oedolion sydd mewn perygl a rhoi'r manylion llawn).
Dyddiad mynegi'r pryder:  Nodwch y dyddiad pan gafodd y pryder ei fynegi yn gyntaf
Dyddiad y digwyddiad(au):  Nodwch ddyddiad y digwyddiad / dyddiadau'r digwyddiadau neu'r cyfnod (o/tan) os nad ydych chi'n gwybod yr union ddyddiad.
Dyddiad daeth y pryder i sylw'r Hwb.  Swyddog diogelu arweiniol yr Hwb sydd yn rhan o'r gwasanaethau cymdeithasol ddylai nodi'r dyddiad yma.
Rhan 1: Manylion yr oedolyn sydd mewn perygl
Dydy'r gweithwyr proffesiynol sy'n cyflwyno'r adroddiadau o berygl ddim â'r hawl i aros yn ddienw ond fe gaiff aelodau o'r cyhoedd, gan gynnwys gwirfoddolwyr, wneud hynny os dyna'u dymuniad.
· Nodwch unrhyw gyfeirnod cleient/claf ar gyfer yr oedolyn sydd mewn perygl
· Nodwch y cyfenw a'r enwau cyntaf (yn llawn) 
· Nodwch y dyddiad geni (dd/mm/bbbb) 
· Nodwch oedran yr oedolyn
· Nodwch ryw'r oedolyn drwy dicio'r blwch priodol neu ddewis 'Gwell gen i beidio â dweud'.
· Nodwch y cyfeiriad lle mae'r oedolyn sydd mewn perygl yn byw fel arfer.
· Nodwch y cyfeiriad lle mae'r oedolyn sydd mewn perygl yn byw ar hyn o bryd. 
Os oes mwy nag un cyfeiriad yn hysbys ar gyfer yr oedolyn sydd mewn perygl, nodwch y manylion llawn yn Rhan 8 - Gwybodaeth Ychwanegol.
· Nodwch rif(au) ffôn / rif ffôn symudol yr oedolyn sydd mewn perygl a'i gyfeiriad e-bost.
· Ethnigrwydd – defnyddiwch y codau canlynol:
	Gwyn

	Prydeinig
	1

	Seisnig
	2

	Albanaidd
	3

	Cymreig
	4

	Gwyddelig
	5

	Cernywig
	6

	Arall (nodwch):
	7

	
	

	Cymysg

	Gwyn a Du Caribïaidd
	8

	Gwyn a Du Affricanaidd
	9

	Gwyn ac Asiaidd
	10

	Arall (nodwch):
	11

	
	

	Asiaidd / Asiaidd Prydeinig, Seisnig
Albanaidd, Cymreig neu Gernywig

	

	Indiaidd
	12

	Pacistanaidd
	13

	Bangladeshi
	14

	Tsieineaidd
	15

	Arall (nodwch):
	16

	
	

	Du / Du Prydeinig, Seisnig
Albanaidd, Cymreig neu Gernywig

	

	Caribïaidd
	17

	Affricanaidd
	18

	Arall (nodwch):
	19

	
	

	Tras ethnig arall 

	Sipsi / Romani / Teithiwr Gwyddelig
	20

	Arall (nodwch): 
	21

	
	

	

	Gwell gen i beidio â dweud
	22


· Oes angen cyfieithydd? 
Nodwch a fydd angen cyfieithydd i gyfathrebu â'r oedolyn sydd mewn perygl  Mae'n bwysig gofyn i'r oedolyn sydd mewn perygl beth yw ei ddewis iaith fel bydd cyfieithydd addas yn cael ei alw 
· Enw'r meddyg teulu, cyfeiriad a rhif ffôn y feddygfa 
Nodwch fanylion meddyg teulu'r oedolyn sydd mewn perygl gan gynnwys rhif ffôn a chyfeiriad llawn  
· Pam mae'r person yn 'oedolyn sydd mewn perygl' ar adeg y digwyddiad?
Cyfeiriwch at y diffiniad uchod a nodi'r manylion llawn.  
· Ydy'r oedolyn sydd mewn perygl yn sâl neu'n anabl, neu oes anghenion penodol gydag ef/gyda hi?
Cofiwch gynnwys gwybodaeth am unrhyw ddiagnosis neu asesiadau cyfredol.
· Ydy'r oedolyn sydd mewn perygl yn destun unrhyw bwerau deddfwriaethol?     
Os ydych chi'n gwybod am unrhyw bwerau deddfwriaethol megis Diogelu Rhag Colli Rhyddid (DoLS), Adran o dan y Ddeddf Iechyd Meddwl, Atwrneiaeth ac ati, nodwch y manylion llawn
· Perthynas agosaf
Nodwch enw, cyfeiriad a manylion cyswllt perthynas agosaf yr oedolyn sydd mewn perygl  
· Perthynas
Disgrifiwch y berthynas rhwng y berthynas agosaf a'r oedolyn sydd mewn perygl, er enghraifft, mab, nith, ffrind.
· Oes unigolion eraill sydd mewn perygl yn byw yn yr eiddo?
Nodwch unrhyw unigolion rydych chi o'r farn all fod mewn perygl.  Mae hyn yn cynnwys plant a all fod yn byw yn yr eiddo neu'n ymweld â'r eiddo.
· Nodwch fanylion unrhyw weithwyr proffesiynol eraill sy'n gofalu amdanyn nhw
Os ydych chi'n gwybod am unrhyw weithwyr proffesiynol sy'n gofalu am yr oedolyn sydd mewn perygl ar hyn o bryd, nodwch eu manylion llawn gan gynnwys enwau a manylion cyswllt, os ydych chi'n eu gwybod.  Gall y rhain gynnwys Gweithwyr Cymdeithasol, Nyrsys Seiciatrig Cymunedol, a Therapydd Galwedigaethol ac ati.
· Pa gamau sydd wedi cael eu cymryd i ddiogelu'r oedolyn sydd mewn perygl?
Nodwch pa gamau sydd wedi cael eu cymryd i ddiogelu'r oedolyn sydd mewn perygl ynghyd ag unrhyw risgiau sydd heb dderbyn sylw.
Rhan 2: Cydsyniad / Galluedd yr oedolyn sydd mewn perygl
Efallai bod gan oedolion sydd mewn perygl y galluedd meddyliol i wneud penderfyniadau penodol ond fydd eraill ddim yn gallu gwneud hynny.  
Mae Deddf Galluedd Meddyliol 2005 yn nodi'r canlynol:
"A person lacks capacity in relation to a matter if at the material time he is unable to make a decision for himself in relation to the matter because of an impairment of, or a disturbance in the functioning of, the mind or brain”
Tybir bod person â galluedd oni bai fod asesiad yn profi nad yw'n gallu gwneud unrhyw un o'r pethau canlynol:
· Deall yr wybodaeth sy'n berthnasol i'r penderfyniad
· Cofio'r wybodaeth honno
· Defnyddio neu bwyso a mesur yr wybodaeth honno yn rhan o'r broses gwneud penderfyniad
· Cyfleu ei benderfyniad (drwy siarad, defnyddio iaith arwyddion) 
Nodwch:
Mae'n bwysig rhannu unrhyw asesiadau galluedd diweddar gyda'r Hwb Amlasiantaeth gan y bydd hyn yn rhan o'r gwerthusiad cychwynnol a'r asesiad risg.
Ydy'r oedolyn sydd mewn perygl yn ei chael hi'n anodd cyfathrebu o gwbl?
Rhowch esboniad llawn fel bod Swyddog Diogelu Oedolion yr Hwb yn gwybod a fydd angen cymhorthion neu gyfryngwr.  
Oes unrhyw dystiolaeth i awgrymu bod yr oedolyn sydd mewn perygl heb y galluedd meddyliol i roi'i gydsyniad i'r adroddiad yma?
Gweler y blwch gwybodaeth sy'n rhoi canllaw i chi wrth ystyried galluedd y person.  Os oes galluedd gan oedolyn sydd mewn perygl, yna bydd ganddo'r hawl i roi'i farn a bydd rhaid ystyried ei sylwadau.
Ydy'r oedolyn sydd mewn perygl wedi cydsynio â'r adroddiad am berygl honedig i oedolyn?
Bydd gan oedolion sydd mewn perygl, sydd â'r galluedd i ddeall cam-drin a bod mewn perygl o hynny, yr hawl i wrthod ymyrraeth hyd yn oed os yw hyn yn golygu eu bod nhw mewn perygl sylweddol, ond gall fod angen i'r bobl hynny sy'n gweithio ym maes amddiffyn oedolion weithredu i amddiffyn oedolion eraill sydd mewn perygl rhag yr un camdriniwr.
Rhowch esboniad llawn os yw'r oedolyn sydd mewn perygl yn gwrthod rhoi'i gydsyniad.
Os yw'r oedolyn sydd mewn perygl â galluedd, ydy e'n rhoi'i gydsyniad i'w wybodaeth gael ei rhannu ag asiantaethau eraill?
Mae Swyddogion Diogelu Oedolion yr Hwb Amlasiantaeth yn gweithio mewn partneriaeth gydag asiantaethau statudol eraill sy'n rhan o'r Hwb Diogelu Amlasiantaeth. Gall gwybodaeth gael ei rhannu â'r Heddlu, y Gwasanaethau Prawf, y Gwasanaeth Iechyd ac Awdurdodau Lleol Rhondda Cynon Taf a Merthyr Tudful er mwyn gwneud penderfyniad gwybodus ac adnabod y gweithiwr proffesiynol mwyaf priodol i ymateb.  Ticiwch y blwch perthnasol i ddangos pa asiantaethau mae'r oedolyn sydd mewn perygl am i'w wybodaeth gael ei rhannu â nhw.
Beth yw sylwadau a dymuniadau'r oedolyn sydd mewn perygl?
Mae'n hanfodol bwysig siarad â'r oedolyn sydd mewn perygl a chanfod ei sylwadau a'i ddymuniadau mewn perthynas â'ch pryder.  Mae'n bwysig cofnodi'r sgwrs yma er mwyn sicrhau bod ei sylwadau a'i ddymuniadau yn cael eu deall yn gywir drwy gydol y broses.
Oes budd cyhoeddus tra phwysig i rannu'r pryder yma heb ganiatâd?
Os yw'n ymddangos y gall yr oedolyn sydd mewn perygl wneud penderfyniad gwybodus a dydy e ddim am i gamau gael eu cymryd nac i rywun ymyrryd, dylai'i ddymuniadau gael eu parchu oni bai:
· fod dyletswydd statudol i ymyrryd
· ei bod hi er budd y cyhoedd i wneud hynny, e.e. bod unigolyn arall / unigolion eraill yn cael ei roi / eu rhoi mewn sefyllfa beryglus
· fod amheuaeth bod yr oedolyn sydd mewn perygl o dan ddylanwad gormodol rhywun arall
Rhan 3: Gwybodaeth am y gamdriniaeth honedig
Math o gamdriniaeth honedig:
Nodwch y math o gamdriniaeth honedig sy'n peri pryder drwy roi tic yn y blwch priodol.
Nodwch y canllawiau isod mewn perthynas â briwiau pwyso mae modd eu hosgoi:
Mae disgwyliad y bydd pob achos o friwiau pwyso y mae modd eu hosgoi yn cael ei ymchwilio er mwyn diystyru esgeulustod fel achos posibl pan fyddwn ni'n ystyried person yn oedolyn sydd mewn perygl.  Cyn gynted ag y bydd briwiau pwyso yn cael eu canfod, dylai camau gael eu cymryd ar unwaith i leihau risg y claf o ragor o niwed ac i roi'r cyfle gorau posibl i'r briwiau wella.
Rhaid dilyn algorithm Cymru gyfan ar gyfer adrodd am friwiau pwyso ac ymchwilio iddo. Mae hynny'n wir am niwed mae unigolion yn ei gael yn yr ysbyty neu yn y gymuned.
Os yw'r briwiau pwysau yn cael eu hachosi yn yr ysbyty neu'r gymuned, rhaid i'r person sydd wedi'u canfod lenwi adroddiad Datix yn unol â'r polisi. Os oes ansicrwydd ynglŷn â lle digwyddodd y niwed, gallai'r garfan nyrsio neu'r garfan gofal, a fu'n gyfrifol am ofalu am y claf yn flaenorol, gynnal yr ymchwiliad ar y cyd, pe bai hynny'n briodol. Os yw'r briwiau pwysau yn digwydd yn yr ysbyty, rhaid rhybuddio'r person sy'n gyfrifol am yr ardal - ef fydd yn gyfrifol am gwblhau'r modiwl metrigau gofal i helpu i arwain y posibilrwydd o'r angen am adroddiad oedolyn sydd efallai mewn perygl.
Os yw briwiau pwyso nad oedd modd eu hosgoi yn cael eu canfod, dylai adroddiad am oedolyn sydd efallai mewn perygl gael ei lunio a ffurflen A1 ei lenwi a'i anfon i'r Hwb Diogelu Amlasiantaeth er mwyn cynnal ymchwiliad pellach.
Ym mha gyfeiriad digwyddodd y cam-drin?
Nodwch y cyfeiriad lle digwyddodd y cam-drin - rhowch y cyfeiriad post llawn, os ydych chi'n gwybod beth yw e.
Nodwch union leoliad y cam-drin.
Bydd eisiau union leoliad y cam-drin i lywio ymchwiliadau dilynol, er enghraifft, ystafell wely'r oedolyn sydd mewn perygl, Ward 6, Ysbyty Brenhinol Morgannwg.
Ydy'r cam-drin yn digwydd ar hyn o bryd neu a ddigwyddodd yn y gorffennol?
Atebwch drwy roi tic yn y blwch perthnasol.
Rhowch ddisgrifiad llawn o'r cam-drin / anafiadau honedig:
Rhowch adroddiad llawn o'r gamdriniaeth honedig gan gynnwys cymaint o wybodaeth â phosibl.  Os oes tystiolaeth i ategu'r adroddiad, e.e. teledu cylch cyfyng neu dystiolaeth ddogfennol, rhowch y manylion a nodi pwy sydd â'r eitemau yma yn ei feddiant.
Os cafodd yr oedolyn sydd mewn perygl unrhyw anafiadau, rhowch fanylion a nodi ar y map corff ble mae'r anafiadau yma.
Nodwch hefyd a gafodd ffotograffau eu tynnu o'r anafiadau.
Dim ond gyda chydsyniad yr oedolyn sydd mewn perygl y dylai ffotograffau gael eu tynnu ohono, oni bai fod yr oedolyn yn methu â rhoi'i gydsyniad oherwydd galluedd meddyliol annigonol.
Pa gamau sydd wedi'u cymryd i ddiogelu'r oedolyn sydd mewn perygl a chan bwy?
Mae'n gyfrifoldeb ar bawb i wybod pa wasanaethau, cyngor a chymorth sydd ar gael yn lleol i oedolion sydd mewn perygl a sut i gyrraedd y cymorth sydd ei angen.  
Os yw cam-drin yn cael ei ganfod, nodwch yn llawn pa gamau diogelu sydd wedi cael eu cymryd i ddiogelu'r oedolyn sydd mewn perygl rhag rhagor o gam-drin.
Oes unrhyw beryglon eraill?
Ambell waith, bydd oedolyn sydd mewn perygl sydd â'r galluedd i ddeall cam-drin a'r perygl o gam-drin yn gwrthod mesurau ataliol er gwaethaf bodolaeth rhagor o beryglon.  Rhowch fanylion llawn am unrhyw beryglon sydd heb dderbyn sylw.
Rhan 4: Gwybodaeth am y cyflawnwr sy'n cael ei amau (neu'r cyflawnwyr sy'n cael eu hamau)
Gwnewch bob ymdrech i roi manylion llawn y cyflawnwr i ategu'r broses Amddiffyn Oedolion ac i gynnal yr holl archwiliadau angenrheidiol.
· Nodwch y cyfenw a'r enwau cyntaf (yn llawn). Os ydych chi'n gwybod am unrhyw enwau eraill, e.e. llysenw, rhowch y manylion yn Rhan 8 – Gwybodaeth Ychwanegol 
· Nodwch yr oedran a'r dyddiad geni (dd/mm/bbbb)
· Nodwch gyfeiriad post llawn y cyflawnwr, os ydych chi'n gwybod beth yw e, a lle mae'n byw ar hyn o bryd
· Nodwch unrhyw rifau ffôn rydych chi'n gwybod amdanyn nhw
· Nodwch y berthynas â'r oedolyn sydd mewn perygl
Ydy'r cyflawnwr yn oedolyn sydd mewn perygl?
Hyd yn oed os yw'r cyflawnwr honedig yn oedolyn arall sydd mewn perygl, bydd Gweithdrefnau Amddiffyn Cymru Gyfan yn berthnasol.  Eglurwch yn fanwl pam mae'r cyflawnwr yn oedolyn sydd mewn perygl.
Beth yw galwedigaeth y cyflawnwr?
Rhowch fanylion llawn am swydd y cyflawnwr gan gynnwys enw a chyfeiriad y cyflogwr, os ydych chi'n gwybod.  
Os ydych chi'n gwybod bod y cyflawnwr yn gwneud gwaith gwirfoddol, rhowch y manylion.
Os ydych chi'n amau bod unrhyw weithiwr proffesiynol wedi cam-drin oedolyn sydd mewn perygl, rhowch wybod i'ch uwch reolwr ar unwaith. 
Ydy'r cyflawnwr honedig yn gwybod am yr adroddiad am yr oedolyn sydd efallai mewn perygl?
Atebwch drwy roi tic yn y blwch perthnasol.  Ar y cam yma, dydy hi ddim yn ofynnol i ymgysylltu â'r cyflawnwr honedig. 
Rhan 5: Gwybodaeth am y tyst(ion)
· Nodwch y cyfenw a'r enwau cyntaf (yn llawn).  Os ydych chi'n gwybod am unrhyw enwau eraill, e.e. llysenw, rhowch y manylion yn Rhan 8 – Gwybodaeth Ychwanegol 
· Nodwch yr oedran a'r dyddiad geni (dd/mm/bbbb)
· Nodwch y cyfeiriad post llawn os ydych chi'n gwybod beth yw e
· Nodwch bob rhif ffôn cyswllt rydych chi'n gwybod amdano
· Nodwch alwedigaeth y tyst 
· Nodwch beth yw'r berthynas, e.e. mab, cynhaliwr (gofalwr) ac ati
C. Ydy'r tyst yn oedolyn sydd mewn perygl?
Os yw'r tyst yn oedolyn sydd mewn perygl hefyd, rhowch y manylion llawn.
Adran 6: Pwy sydd wedi mynegi'r pryder?
Mae'n bwysig adnabod y person a fynegodd y pryder yn gyntaf.  Gall hynny fod yr oedolyn sydd mewn perygl, cymydog, y berthynas agosaf neu weithiwr proffesiynol sy'n gweithio gyda'r oedolyn sydd mewn perygl megis cynhaliwr (gofalwr) neu weithiwr cymdeithasol.
· Rhowch enw llawn y person sy'n mynegi'r pryder
· Rhowch oedran a dyddiad geni (y dyddiad / y mis / yna'r flwyddyn)
· Nodwch y cyfeiriad post llawn os ydych chi'n gwybod beth yw e
· Nodwch bob rhif ffôn cyswllt rydych chi'n gwybod amdano
· Nodwch alwedigaeth y person ac enw ei gyflogwr
· Nodwch ei berthynas â'r oedolyn sydd mewn perygl, e.e. merch, cynhaliwr (gofalwr) ac ati
Ydy'r person sydd wedi mynegi'r pryder yn dymuno aros yn ddienw?
Caiff aelodau o'r cyhoedd ofyn am gael aros yn ddienw.  Os oes modd, cymerwch rif ffôn rhag ofn y bydd angen rhagor o wybodaeth, hyd yn oed os nad yw'r unigolyn yn dymuno rhoi'i enw. Bydd ceisiadau am anhysbysrwydd yn cael eu parchu ond does dim modd gwarantu hynny.
Os yw rhywun yn mynegi pryder trydydd parti, dylai'r person sy'n derbyn yr wybodaeth geisio canfod pwy welodd neu clywodd y cam-drin, neu sy'n ei amau, fel bydd modd ei chadarnhau.  
Rhan 7: Pwy sy'n cyflwyno'r ffurflen A1?
Llenwch y ffurflen A1 yn electronig, a'i hatodi i neges e-bost i'r Hwb Diogelu Amlasiantaeth.
· Nodwch enw llawn y person sy'n cyflwyno'r ffurflen A1
· Nodwch alwedigaeth y person ac enw ei gyflogwr
· Nodwch y cyfeiriad post llawn os ydych chi'n gwybod beth yw e
· Nodwch bob rhif ffôn cyswllt rydych chi'n gwybod amdano
· Nodwch amser a dyddiad cyflwyno'r ffurflen A1
Y person sy'n cyflwyno'r A1 sy'n gyfrifol am sicrhau ansawdd a chywirdeb yr wybodaeth.  
Gwnewch yn siŵr bod unrhyw ddogfennau sydd yn eich meddiant, fydd efallai o gymorth i'r Hwb, yn cael eu sganio a'u hanfon gyda'r A1, e.e. mapiau corff, asesiadau risg, asesiadau galluedd ac ati.
Os ydych chi'n methu ag anfon y dogfennau yma, nodwch yr wybodaeth ganlynol yn Rhan 8 - Gwybodaeth Ychwanegol:   Disgrifiad byr o'r dogfennau, lleoliad yr wybodaeth a sut byddai modd i'r Hwb gael gafael ynddi. Peidiwch ag oedi - anfonwch yr A1 heb yr wybodaeth os oes angen amser arnoch chi i'w chasglu.  
Adran 8: Gwybodaeth ychwanegol
Os oes unrhyw wybodaeth ychwanegol rydych chi o'r farn all fod yn berthnasol i'r oedolyn sydd mewn perygl neu i unrhyw ymchwiliad dilynol, rhowch fanylion llawn.
Sut mae cael hyd i ffurflen A1 electronig
Mae modd cyrchu'r ffurflen A1 electronig o'r gwefannau isod:
www.cwmtafsafeguarding.org 
www.rhondda-cynon-taf.gov.uk 
 www.merthyr.gov.uk
http://cwmtaf.wales
www.heddlu-de-cymru.police.uk
Sut mae anfon eich ffurflen A1 aton ni:
Llenwch eich ffurflen ar-lein a'i hanfon i'r cyfeiriadau yma: 
Merthyr Tudful: adult.protection@merthyr.gov.uk
Rhondda Cynon Taf: OedolionMewnPerygl@rhondda-cynon-taf.gov.uk 
Gweithwyr iechyd yn unig: CTHB_SafeguardingTeam@wales.nhs.uk
Anfonwch ddogfennau gwreiddiol aton ni ac nid llungopïau.
Drwy beiriant ffacs:
Hwb Diogelu Amlasiantaeth Cyngor Bwrdeistref Sirol Merthyr Tudful: 01443 743769
Hwb Diogelu Amlasiantaeth Cyngor Bwrdeistref Sirol Rhondda Cynon Taf  01443 743768

I gysylltu â'r Hwb Diogelu Amlasiantaeth dros y ffôn (rhif ffôn sengl ar gyfer gweithwyr proffesiynol) ffoniwch:

